
Naalakkersuisut kommunit sumiiffinnilu susassaqartut attuumassuteqartut suleqatigalugit 

Kalaallit Nunaanni naluttarfinnik pilersitsinissamut nuna tamakkerlugu aalajangiinissamut 

tunngavissiamik kingusinnerpaamik UKA 2027-mi saqqummiussinissamik 

peqquneqarnissaannik Inatsisartut aalajangiiffigisassaattut siunnersuut. 

pisariaqartitsinerpaajunersut Aalajangiinissamut piviusunngortitsinissamullu tunngavissiami 

illoqarfiit sorliit periarfissagissaarnerpaajunersut tulleriiaarneqassapput. Aamma naluttarfiit 

assigiinngitsunik ilusillit, sanaartornermut ingerlatsinermullu aningaasartuutit, 

nukissiuuteqarnikkut pissutsit, piginnittuunermut ingerlatsinermullu aaqqissuussinerit 

kiisalu aningaasalersuinissamut periarfissat qulaajarneqassapput. Tamatuma saniatigut 

suliniummik ataatsimik arlalinnilluunniit piviusunngortitsinissamut piffissamut 

iliuusissanullu pilersaarutaasinnaasoq saqqummiunneqassaaq.  

(Inatsisartunut ilaasortaq Aqqalu C. Jerimiassen, Atassut) 

 

 

Inuit Ataqatigiit sinnerlugit Inatsisartunut ilaasortaq Aqqalu C. Jerimiassen, Atassut, 

siunnersuutaanut qujaffigaarput. 

 

Nunatsinni imaq ulluinnatsinnut ilaavoq. Aalisarnermi, piniarnermi angalanermilu imaq 

pinngitsoorsinnaanngilarput. Taamaattumik meeqqat inuusuttullu nalunnermik ilinniarnissamut 

periarfissaat pingaaruteqarput. Nalussinnaaneq isumannaallisaanermut iluaqutaavoq, naluttarnerlu 

timimik aalatitsinermut, peqqinnermut ataatsimoornermullu periarfissiivoq. 

 

Ullumikkut periarfissat sumi najugaqarneq apeqqutaalluni assigiinngillat. Inuit Ataqatigiit 

isumaqarpugut meeqqat inuusuttullu timersornissamut periarfissaasa ineriartortinneqarneranni 

tamanna eqqumaffigineqartariaqartoq. Naluttarfiit aamma utoqqarnut, innarluutilinnut 

piginnaanngorsaaqqinnermillu pisariaqartitsisunut iluaqutaasinnaapput. 

 

Kommunini peqatigiiffinnilu naluttarfittaarnissamik ukiorpassuarni suliniuteqarsimasut sulinerat 

naleqarpoq. Isumassarsiat, misissuinerit pilersaarutillu suliarineqareersut suliamut 

ingerlaqqiffiusumut ilaatinneqarnissaat pingaartipparput. Sumiiffinni suliniuteqartut ilisimasaannik 

misilittagaannillu iluaquteqarnissaq pisariaqarpoq. 

 

Naluttarfiliortoqassappalli sanaartornermut aningaasartuutit kisimik 

eqqarsaatigineqarsinnaanngillat. Kiassarneq, innaallagiaq, imermik saliineq, sulisut 

aserfallatsaaliinerlu ukiumut aningaasartuutaasartussaapput. Naluttarfik sananeqareerpat aamma 

ukiuni tulliuttuni ingerlanneqarsinnaasariaqarpoq. 

 

Taamaattumik sumiiffinnut naleqqussakkanik aaqqiissutissanik ujartuinissaq pingaaruteqarpoq. 

Illoqarfinni nunaqarfinnilu pisariaqartitat periarfissallu assigiinngillat. Naluttarfik angisooq 

sumiiffimmi ataatsimi naleqquttuugaluartoq, sumiiffimmi allami nalunnermik ilinniartitsinermut 

imaluunniit piginnaanngorsaaqqinnermut naluttarfik minnerusoq naleqqunnerusinnaavoq. 



 

2 

 

 

Kommunit namminneq pisariaqartitatik, sanaartugassatik aningaasaqarnikkullu periarfissatik 

tunngavigalugit pingaarnersiuinissaat ataqqivarput. Nuna tamakkerlugu suliniut kommunit 

aalajangiisinnaassusiannik tapersersuisuusariaqarpoq, najukkani pisariaqartitanik 

tunngaveqartumik. 

 

Naalakkersuisut allannguutissatut siunnersuutaat taamaattumik isumaqatigaarput. 

Isumassarsiorfissamik aalajangiinissamullu quppersakkamik suliaqarnikkut kommunit najukkanilu 

suliniuteqartut tigussaasumik sakkussaqalissapput. Tassani naluttarfiit assigiinngitsut, 

sanaartornermut ingerlatsinermullu aningaasartuutit, piginnittuunermut ingerlatsinermullu 

aaqqissuussinerit kiisalu aningaasalersuinissamut periarfissat ersersinneqassapput. 

 

Pingaartipparput quppersagaq kommunit najukkanilu suliniuteqartut suleqatigalugit 

suliarineqassasoq, suliallu pioreersut atorluarneqassasut. Taamaalilluni pisariaqartitat, 

aningaasaqarnikkut periarfissat siunissamilu ingerlatsineq ataatsimoortillugit 

nalilersorneqarsinnaassapput. 

 

Inuit Ataqatigiit anguniagaq taperserparput: innuttaasut nalunnermik ilinniarnissamut 

peqqinnartumillu sammisaqarnissamut pitsaanerusunik periarfissaqalernissaat. Anguniagaq tamanna 

piviusorsiortumik, akisussaassuseqartumik sumiiffinnilu atugassarititaasunut naleqqussakkamik 

sulissutigineqartariaqarpoq. 

 

Taamatut oqaaseqarluta Naalakkersuisut 2027 naatinnagu isumassarsiorfissamik 

aalajangiinissamullu quppersakkamik suliaqarnissamik allannguutissatut siunnersuutaat 

taperserparput, suliarlu aappassaaneerneqannginnerani  Sanartornermut ataatsimiititaliamut 

ingerlateqqinneqarnissaa inassutigalugu. 

 

Qujanaq. 

 

 
 


